
“Xalq qəzeti”ndə yeni layihə

Dünya xalqlarının qəlbində yaşayan ümummilli lider
“Xalq qəzeti” bu sayından redaksiyanın Di-

asporla İş üzrə Dövlət Komitəsi ilə birgə həyata 
keçirməyə başaldığı layihə əsasında hazırlanmış 
yazıları dərc etməyə başlayr. Layihədə Azərbaycan 
xalqının ümummilli lideri Heydər Əliyevin ana-
dan olmasının 100 illiyi münasibətilə dünyanın 
müxtəlif xalqlarının görkəmli insanlarının yaddaş 

saxlancında yaşayan xatirələrin diaspor qurumu 
əməkdaşlarının və fəallarının dəstəyi ilə toplanıb 
ardıcıl olaraq oxucularımıza çatdırılması nəzərdə 
tutulur. 

Azərbaycanda Heydər Əliyev İli elan olunmuş 
2023-cü il boyunca davam edəcək layihənin ma-
terialları ayrıca kitab şəklində də çap ediləcək. 

Layihənin ilk yazısını – Diasporla İş üzrə Dövlət 
Komitəsinin Gürcüstan sektorunun böyük 
məsləhətçisi Nəriman Əliyevin hazırlayıb re-
daksiyamıza göndərdiyi Gürcüstan Milli Elmlər 
Akademiyasının vitse-prezidenti, akademik Roin  
Metrevelinin ümummilli lider Heydər Əliyev 
barədə xatirəsini oxucularımıza təqdim edirik.

Azərbaycan regional liderdən 
beynəlxalq gücə çevrilir

Azərbaycan məqsədyönlü siyasi kurs nəticəsində son dövrdə yeni 
siyasi-diplomatik uğurlar əldə edib. Hazırda ölkəmizin mövqeləri qlobal 
siyasi sistemdə kifayət qədər sabit və güclüdür. 

Azərbaycan regional 
liderlikdən beynəlxalq siyasi 
mərkəzin ən vacib aktorların-
dan biri səviyyəsinə yüksəlib. 
Ölkəmizin mövqelərini 
gücləndirməyi həm Qərb, 
həm də Şərq tərəfindən etiraf 
edilir. Azərbaycan Avrasiya 
materikində vacib qovşaq 
kimi Avropa və Asiya üçün 
nadir bir məkandır. 

Bu gün dünyada 
Prezident İlham Əliyevin nüfuzunun 
yüksəlməsi önəmli proseslərdə dövlətimizin 
mövqelərinin möhkəmlənməsi ilə müşayiət 
olunur. Demək olar ki, hər gün dünya medi-
asında Azərbaycanın uğurları və beynəlxalq 
aləmdə artan çəkisi ilə bağlı xəbərlər, anali-
tik yazılar yayılır. Dünya siyasətinin qabaqcıl 
simaları Prezident İlham Əliyevin uğurları-
nın səbəblərini təhlil edirlər. 

Ən önəmli məsələlərdən biri isə odur ki, 
Azərbaycan təkcə təhlükəsizlik, siyasi və 
iqtisadi anlamda deyil, həm də bəşəriyyət 
üçün vacib sayılan bir çox parametrlər üzrə 
də Avropa və Asiyada ciddi tərəfdaş sayılır. 
Dövlətimizin başçısının həm Qərbdə, həm 
də Şərqdə nüfuzu daim artır, yüksələn siya-
si reytinqi Avropada da, Asiyada da böyük 
maraq doğurur. 

Azərbaycan təmsil olunduğu platfor-
malarda dünya üçün vacib məsələlərin 
həllində fəal rol oynayır. Ölkəmizin Qoşul-
mama Hərəkatında uğurlu sədrliyi dövründə 
Azərbaycan qlobal ədalətsizliyin aradan qal-
dırılması üçün vacib qərarların qəbuluna nail 
oldu. Azərbaycan Türk Dövlətləri Təşkilatının 

daha çevik fəaliyyətinə də 
öz dəstəyini verib. Ölkəmizin 
güclü səyləri ilə TDT indi 
nüfuzlu beynəlxalq qurum-
lardan biri kimi tanınır. Yaxın 
gələcəkdə isə TDT-nin inki-
şaf perspektivləri və dünya 
siyasət arenasında həlledici 
rola malik olacağı şübhə do-
ğurmur.

Azərbaycanın növbəti 
diplomatik qələbəsi ilə 

müşahidə edilən Praqa görüşlərində Avropa 
İttifaqının ölkəmizə verdiyi dəyəri gördük. 
Azərbaycan Qərbin enerji təhlükəsizliyində 
ən vacib faktorlardan biridir. Bolqarıstanda 
və Praqada dünya liderləri Azərbaycan Pre-
zidentini pozitiv örnək kimi dəyərləndirdilər. 
Eyni zamanda, dövlətimizin başçısının 
Praqadan sonra Sankt-Peterburqa dəvət 
edilməsi, ardınca Qırğızıstan səfəri Asiya-
nın da İlham Əliyev siyasətinə olan marağı-
nı nümayiş etdirdi.

Dünya xəritəsində indi Azərbaycan kimi 
dövlət azdır. Həyata keçirilən inkişafa yönəlik 
siyasət nəticəsində ölkəmizin əlverişli  
geostrateji mövqeyini diplomatik 
qüdrətimizlə bütün dünyaya qəbul etdirmi-
şik. Azərbaycana həm Avropada, həm də 
Asiyada örnək götürülən dövlət başçısının 
rəhbərlik etməsi onun davamlı uğurlarının 
mötəbər siyasi-diplomatik təminatıdır. 

Tural İSMAYILOV,  
Sosial Tədqiqatlar Mərkəzinin baş 

məsləhətçisi, politoloq 

Heydər Əliyev böyük mənəvi 
zənginlik saçan nadir şəxsiyyət idi

Azərbaycan xalqının mil-
li öndəri, gürcü xalqının 
böyük və unudulmaz 

dostu Heydər Əliyevin anadan 
olmasının 100 illiyi münasibətilə 
ölkənizdə 2023-cü ilin Heydər 
Əliyev İli elan olunması Gürcüs-
tanda da xoş duyğularla qarşı-
landı. Azərbaycan xalqının bu 
qərarla bağlı yaşadığı sevincə 
mən də qoşuluram. Üstəlik, 
Qafqaz xalqlarının taleyində 
və xatirəsində silinməz izlər 
qoymuş bu siyasət korifeyi ilə 
bağlı əziz xatirəmi və səmimi 
duyğularımı dost azərbaycanlı 
oxucularla bölüşməkdən xüsusi 
məmnunluq duyuram.

Keçən əsrin 60-cı illəri Cənubi 
Qafqazın həm siyasi, həm də 
sosial-mədəni həyatında mühüm 
dəyişikliklərlə yadda qalıb. Həmin 
illərdə Heydər Əliyev Azərbaycanın 
birinci rəhbəri seçilərək öz 

ölkəsinin bütün sahələr üzrə inki-
şafında mühüm rol oynayıb. Mən o 
xöşbəxt insanlardan biriyəm ki, bu 
möhtəşəm şəxsiyyətlə bir neçə dəfə 
görüşmüşəm.

Ölkələrimiz müstəqillik qazan-
dıqdan sonrakı dövrdə – 1996-cı 
ildə mən İvane Cavaxişvili adına 
Tbilisi Dövlət Universitetinin rektoru 
idim. Universitetin Elmi Şurasının 
qərarı ilə Azərbaycan Prezidenti 
Heydər Əliyev bizim ali məktəbin 
fəxri doktoru adına layiq görülmüş-
dü. Həmin il aprel ayının əvvəlində 
dost Azərbaycanın lideri böyük 
nümayəndə heyəti ilə Tbilisiyə 
səfərə gəlmişdi. 

Həmin səfər çərçivəsində  
Prezident Heydər Əliyevlə TDU-da 
görüş təşkil olunmuşdu. Ali qonağı-
mız bu görüşə Gürcüstan Prezidenti 
Eduard Şevardnadze ilə birlikdə, 
hər iki ölkənin tanınmış insanları, 
azərbaycanlı akademiklər Ziya Bün-
yadov və İqrar Əliyev kimi görkəmli 
tarixçilərlə gəlmişdi.

Təntənəli mərasimdə mən rektor 
olaraq Tbilisi Dövlət Universitetinin 

fəxri doktoru diplomunu Azərbaycan 
Prezidenti Heydər Əliyevə təqdim 
etdim. O, bizim bu qərarımızdan çox 
məmnun görünürdü. Azərbaycan 
rəhbəri çıxışında öz razılığını və ən 
səmimi duyğularını təntənə ilə ifadə 
etdi. TDU-nun fəxri doktoru olması 
münasibətilə Prezident Eduard Şe-
vardnadze, alimlər və tələbələr də 
Prezident Əliyevi təbrik etdilər. 

Fəxri doktorumuzun çıxışı isə 
çox təsirli və yaddaqalan oldu. 
Heydər Əliyev gürcü xalqına böyük 
sevgisindən danışdı, universitet və 
tələbələrə xoş sözlər ünvanladı, 
kollektivimizə uğurlar arzuladı. Dost 
Azərbaycanın dövlət başçısı Tbilisi 
Dövlət Universiteti ilə Bakı Dövlət 
Universitetinin əməkdaşlığının daha 
da genişləndirilməsinin vacibliyini 
də vurğuladı. Ali qonağımız yaxın 
illərdə BDU-nun 80 illik yubileyinin 
keçiriləcəyini də bildirdi.

Təntənəli mərasimdə mən 
Prezident Heydər Əliyevin  
TDU-nun fəxri doktoru seçilməsinin 
bizim üçün böyük şərəf olduğunu 
söylədim, xalqlarımız arasında dost-

luğun tarixi sınaqdan çıxmasında və 
möhkəmlənməsində onun müstəsna 
rolunu qeyd etdim. Sonda diplom və 
medalı fəxri doktorumuza təqdim et-
dim. Həmin anlar sürəkli alqışlarla 
tarixə həkk oldu. 

Sonra dövlət başçıları Heydər 
Əliyev, Eduard Şevardnadze və 
mən bir yerdə ölkələrimiz arasında 
elm, təhsil əlaqələrinin və mədəni 
əməkdaşlığın inkişaf etdirilməsi 
ilə bağlı ətraflı söhbət etdik. Biz, 
bütövlükdə, Qafqazın inkişaf 
perspektivləri barədə fikir mübadiləsi 
apardıq. Bu ilk görüş xatirimdə bö-
yük iz buraxdı.

Heydər Əliyev böyük siyasətçi 
olaraq həmin illərdə Azərbaycanda 
nəinki iqtisadiyyatın, eləcə də 
mədəniyyət və elmin inkişafına da 
xüsusi diqqət yetirirdi. Mən deyərdim 
ki, Heydər Əliyev hələ birinci dəfə 
Azərbaycanın rəhbəri olarkən də 
ölkəniz yüksək iqtisadi-sosial inkişa-
fa yüksəlmiş, mədəniyyət sahəsində 
intibah dövrü yaşamışdı. Bu illərdə 
Azərbaycan və Gürcüstanın 
hərtərəfli dostluq əlaqələri də inkişaf 

etmişdi. Bu yol müstəqillik illərində 
daha geniş hüdudlara çıxdı. 

Dünya miqyaslı siyasət və dövlət 
xadimi Heydər Əliyevlə ikinci görü-
şüm 1999-ci ildə olmuşdu. Həmin 
ilin payızında Bakı Dövlət Universi-
tetinin 80 illik yubileyi qeyd edilirdi. 
Mən Bakıya gələn gürcü nümayəndə 
heyətinə rəhbərlik edirdim. Yubiley 
şənliklərində Türkiyənin, təxminən, 
15 ali məktəbinin rektoru iştirak 
edirdi. M.Lomonosov adına Moskva 
Dövlət Universitetinin rektoru, aka-
demik Viktor Sadovniçi də mərasimə 
qatılmışdı. Prezident Heydər Əliyev 
təntənəli toplantıdan sonra rektor-
larla ayrıca görüş keçirdi. O, bizi sa-
lamlayandan, görüşün önəmindən 
danışandan sonra sözü rektorlara 
verdi. 

İlk olaraq türkiyəli rektorlar çı-
xış etdilər, sonra Viktor Sadovni-
çi danışdı. Mən axıra qaldığım-
dan fikirləşdim ki, iki saat çəkən 
görüşdən sonra cənab Heydər 
Əliyev yorğun ola bilər. Danışmaq 
istəməsəm də Azərbaycan rəhbəri 
mənim də söz deməyimi istədi. Mən 
bu böyük insana onun TDU-nun 
fəxri doktoru olduğunu xatırladanda 
o, bundan məmnunluğunu söylədi. 
Möhtərəm Heydər Əliyen mənə 
xitabən düz 40 dəqiqə Gürcüstana 
olan sevgi-sayğısından və dostluğu-
muzdan danışdı.

Titanik fəaliyyəti ilə öz xalqına 
sonadək fədakarlıqla və ləyaqətlə 
xidmət edən Heydər Əliyev bö-
yük mənəvi zənginlik saçan nadir 
şəxsiyyət idi. Onun gördüyü işlər o 
qədər böyükdür ki, bünün əhatəli 
miqyasını dəyərləndirmək çətindir. 
Mən deyərdim ki, Qafqaz regio-
nun da lideri sayılan Azərbaycan  
Prezidenti Heydər Əliyev dünya miq-
yasında ən nüfuzlu siyasətçilərdən 
və dövlət başçılarından idi. Heydər 
Əliyev fenomeni, doğrudan da, ta-
rixi hadisədir. O, bütün dünya üçün 
tarixi bir şəxsiyyət, unudulmaz bir 
siyasət nəhəngidir.

Müstəqil Azərbaycanın mema-
rı və qurucusu Heydər Əliyevin ən 
layiqli siyasi varisi Prezident İlham 
Əliyevin rəhbərliyi altında ölkənizin 
yüksək və hərtərəfli inkişafı uğurla 
davam edir. İlham Heydər oğlu dərin 
zəkalı şəxsiyyət, ölkəsini irəli apa-
ran, mənfi təsirlərdən qoruyan güclü 
dövlət başçısıdır. Hesab edirəm ki, 
o, ata Əliyevin yolunun və irsinin 
layiqli davamçısıdır. Azərbaycanın 
ərazi bütövlüyünün təmin olunma-
sı isə İlham Əliyevin atası Heydər 
Əliyevin bu böyük arzusunu Zəfərlə 
gerçəkləşdirməsi oldu.

Çapa hazırladı:  
Tahir AYDINOĞLU,  

“Xalq qəzeti”

Sözün qüdrəti, yoxsa ordunun qüvvəti?
(əvvəli 1-ci səhifədə)

İnformasiya müharibəsi ilə bağlı ilk rəsmi 
sənədlərdən danışarkən, 21 dekabr 1992-ci ildə 
Amerika Müdafiə Nazirliyinin elə “İnformasiya 
müharibəsi” adı altında hazırlayıb həyata keçirdi-
yi direktiv sənəddən başlamaq olar. Bu sənəddə 
mili maraqlar naminə öz informasiya təhlükəsizliyini 
təmin etməklə mətbuatın gücündən istifadə edərək 
informasiya üstünlüyünə sahib olmağın yolları və 
prinsipləri müəyyənləşdirilmişdir. Bu məqsədlə, Ame-
rikada informasiya siyasəti və strategiyası mərkəzi 
də yaradılıb. 

Mərkəz ardıcıl olaraq XXI əsrin hərbi münaqişələri 
şəraitində informasiya texnologiyalarının tətbiqi yolla-
rını öyrənir və müəyyənləşdirir. ABS bu işi yönəldən 
xüsusi vəzifəli hərbçilərdən təşkil olunan komanda 
idarəetmə, kəşfiyyat, psixoloji, elektron sistemli hərbi 
qurumlarla mətbuatın vasitəsi və köməyi ilə informa-
siya müharibəsində üstünlüyü təmin edir. 

 ABŞ Silahlı Qüvvələrinin qərərgah rəisləri 
komitəsinin informasiya siyasətini yönəldən 
“Birgə fəaliyyət perspektivi-2010” adlı sənədi 
var. Bu sənəddə informasiya müharibəsi silahlı 
qüvvələrin tətbiqində operativ-strateji mübarizənin, 
düşmən üzərində qələbənin başlıca üsulu olaraq 
müəyyənləşdirilib. Sənəddə qeyd olunur ki, informa-
siya əməliyyatları sistemi Amerika Ordusunun hərbi 

əməliyyatlarda uğurunu təmin edən əsas amildir. 
2005-ci ildə Pentaqon internetdə düşmən 

qüvvələrin həmlələrini, fəallığını dəf edən xüsusi qrup 
yaradıb. ABŞ Senatının silahlı qüvvələrlə bağlı icla-
sında hərbi haker qruplarının yaradılması bəyan edi-
lib. Pentaqon bu gün belə bir qrupun uğurla fəaliyyət 
göstərdiyini gizlətmir. Hələ 2009-cu ilin mayında 
keçmiş Prezident Barak Obama Ağ evin aparatında 
informasiya müharibəsi, kibertəhlükəsizlik üzrə ko-
ordinator təyin edib. Təkcə bu sənəd və qərarlardan 
Amerikanın informasiya müharibəsində mətbuatın 
gücünə silahlı qüvvələrin qüdrəti qədər inandığı bir 
daha bəlli olur.

İnformasiya müharibəsinin aparılması güclüləri 
daha güclü, zəifləri isə daha da zəif edə bilir. Xüsusilə, 
dünyanın böyük gücləri informasiya müharibəsinin 
gücünü bu cür dəyərləndirərək öz mövqelərini qoru-
yur və bu yolda yeni-yeni həmlələr hazırlayıb həyata 
keçirirlər. 

Məsələn, Rusiya təcrübəsində informasiya stra-
tegiyası komandanlıq və silahlı qüvvələr tərəfindən 
əmrlərin yerinə yetirilməsi məsələlərində əvvəlcədən 
planlaşdırılmış və düşünülmüş məlumatların yayıl-
masına xüsusi dəyər verilir. Bu sahədə ruslar “tarana” 
getməyi daha üstün tuturlar. Rusiyada konkret olaraq 
KİV silahlı münaqişə zamanı məqsəd və vəzifələrin 
həyata keçirilməsində əsas silah hesab olunur. 

İnformasiya həmləsinin hədəfi cəmiyyəti, xüsusilə 

də rəqibin silahlı qüvvələrini mənəvi cəhətdən 
sarsıtmaqdır. İnformasiya blokadasına düşmək 
müharibədə mühasirədə qalmaqdan da betərdir. 
Yalan da, həqiqət də eyni hərflərlə yazılır. Onları bir-
birindən ayırd etmək, hadisələri dəqiq analiz etmək, 
vəziyyəti olduğu kimi dəyərləndirmək üçün dəqiq in-
formasiyaya malik olmaq lazımdır. 

Bəli, informasiya təhlükəsizliyi ölkə üçün onun 
sərhədlərinin təhlükəsizliyi qədər vacibdir. Dün-
ya təcrübəsindən yararlanıb sözün gücündən 
istifadə etməyi, bəzən sözümüzə “sərhəd qoyma-
ğı”, eyni zamanda, “mətbu sərhədlərimizi” də ağıl və 
intellektimizlə qorumağı bacarmalıyıq. 

Rahib QƏRİB,  
hərbi jurnalist, ehtiyatda olan mayor

Akademik Bakı məktəblilərinə 
Qarabağ zəfərindən söhbət açıb

Paytaxtın 132–134 nömrəli Təhsil Kompleksində “Qalib xalq adını 
özümüzə qaytaran böyük tarixi Qələbə” adlı layihə çərçivəsində Əməkdar 
elm xadimi, Dövlət Mükafatı laureatı, akademik Yaqub Mahmudov ilə görüş 
keçirilib.

“Azərbaycan Tarixçiləri” İctimai Birliyi-
nin və Qeyri-Hökumət Təşkilatlarına Dövlət 
Dəstəyi Agentliyi və ATİB-in birgə təşkil etdiyi  
görüşdə akademik Yaqub Mahmudov bildirib 
ki, Qarabağ zəfəri son 2 əsrdə Azərbaycan 
xalqının müharibə meydanında qazandığı ən 
böyük tarixi nailiyyətdir: “Bu zəfərin əsası ulu 
öndər Heydər Əliyev tərəfindən qoyulub. Ulu 
öndər bütün çıxışlarında qaçqın və məcburi 
köçkünlərin mütləq öz torpaqlarına qayıdacağı-
nı, erməni işğalının uzun sürməyəcəyini dönə-
dönə vurğulayırdı. Hər şeyin zamana ehtiyacı 
olduğunu bildirirdi”.

Alim qeyd edib ki, bir vətəndaş olaraq, ta-
riximizin tədqiqatçılarından biri kimi bu gün 
mən özümü çox xoşbəxt hesab edirəm: “Çox 

ağır bir problemi biz gələcək nəsillərə “yadi-
gar” qoymadıq. Dünyanın böyük imperiyalar 
yaradan, yadelliləri dəfələrlə ağır məğlubiyyətə 
uğradan xalqı kimi biz şərəfli tarixi adımızı – 
qalib xalq adımızı özümüzə qaytardıq! Bütün 
tariximiz ərzində erməni faşizminə ən sarsıdıcı 
zərbə olan böyük qələbəmizin ən mühüm tarixi 
əhəmiyyəti də bax, budur!”.

Sonra layihə rəhbəri və müəllifi Yaqub Mah-
mudov olan “Qalib xalq adını özümüzə qayta-
ran böyük tarixi Qələbə” adlı əsərin təqdimatı 
keçirilib. Bu əsər QHT-lərə Dövlət Dəstəyi 
Agentliyinin maliyyə yardımı ilə ATİB tərəfindən 
nəşr olunub.

“Xalq qəzeti”

Oktyabrın 15-də Azərbaycan Respublikasının 
müdafiə naziri general-polkovnik Zakir 
Həsənov və nazirliyin digər rəhbər heyəti təlim 
mərkəzlərindən birində olublar.

Müdafiə Nazirliyinin 
mətbuat xidmətindən bildi-
rilib ki, müdafiə naziri təlim 
mərkəzinin yeni istifadəyə ve-
rilmiş ümumqoşun atış mey-
danında hərbi qulluqçuların 
atəş hazırlığı üzrə keçirilən 
məşğələlərini izləyib.

Məruzə edilib ki, atış mey-
danında şəxsi heyətin döyüş 
texnikası və müxtəlif növ atıcı 
silahlardan atış çalışmala-
rının, həmçinin atəş hazırlı-
ğı üzrə normativlərin yerinə 
yetirilməsi üçün atış sahələri 
və taktiki siniflər mövcuddur.

Müdafiə naziri hərbi qul-
luqçuların vəzifə borclarının 
dərindən mənimsənilməsi, 
atəş hazırlığı üzrə 
normativlərin dəqiq yerinə 
yetirilməsi, o cümlədən dö-
yüş hazırlığının daha da 
yüksəldilməsi istiqamətində 
müvafiq tapşırıqlar verib.

“Xalq qəzeti”

Müdafiə naziri döyüş hazırlığı 
üzrə məşğələləri izləyib

